Edukasyon para sa bayan, hindi sa dayuhan! 

K+12 ni Noynoy, tutulan, labanan!

Sa pagpasok ng June 2010, ang naitala ang 103,599 na kakulangan sa kaguruan, 152,569 na classrooms, 13,225,527 na upuan at 95,557,887 na textbooks sa elementary at high school. 7,931,047 naman ang nakatalang kabataan na hindi nakakapag-aral. Mataas ang bilang ng mga kabataan na makatapak man sa paaralan ay hindi naman nakakapagtapos at napakarami din sa ating mga graduate ang walang trabaho. Pag-upo ng bagong pangulo na si Aquino, sinabi niyang prayoridad niya ang edukasyon. Ngunit sa lahat ng kakulangang ito, hindi man lang kalahati ang tinarget ng kanyang gubyernong tugunan para sa taong 2011. Patuloy din tumitingin sa ibayong dagat para paglagyan ng ating mga kababayan. At labas sa mga nakapag-aaral na, milyon-milyon pa ding kabataan ang hindi man lang makatapak sa paaralan. Sabi ni Noynoy, ang kanyang solusyon sa problematikong edukasyon sa bansa ay ang K+12.

Ano ang K+12?

Ang K+12 o ang Enhanced 12 year Basic Education program ng Department of Education ang pinakabagong programa ni Noynoy Aquino sa edukasyon. Bitbit niya ito sa kanyang 10 point agenda noong panahon ng kampanya sa pagkapangulo. Sa K+12, ang lahat ng kabataan na edad 5 ay dapat pumasok sa kindergarten (pre-school) bago makatuntong sa grade 1, at ang kasalukuyang 6 na taong Elementary o Grade School at ang 4 na taong High School ay madadagdagan ng dalawang taon na Senior High School. Lalagyan ang curriculum ng mga subject na magbibigay ng vocation at technical skills training sa mga estudyante. Halimbawa ng mga ito ay ang welding at machine operation.


Bakit kailangang pigilin ang K+12?

Universal Kindergarten

Sa gitna ng matinding kakulangan sa pasilidad at kaguruan ngayong taon, ipapatupad na ang Universal Kindergarten. Magsisimula na ang pagpasok ng higit kumulang 2.6 milyong kabataang nasa edad 5 sa kindergarten. Ang sabi ng DepEd, kung walang silid-aralan para sa mga bagong estudyante ng kindergarten, dapat ay gamitin ang iba pang espasyo sa paaralan katulad ng pasilyo, gym, atbp. Ang problema ay dahil sa libo-libong kakulangan sa klasrum at milyun-milyong kakulangan sa upuan, matagal na itong ginagamit ng mga nasa elementary at high school. Kung gayon, ipinipilit ni Aquino na ipatupad ang K+12 sa unang bahagi nitong Universal Kindergarten kahit kitang-kita na walang paglalagyan ang mga batang kukuha nito.


Sa Universal Kindergarten, ang gubyerno ay wala sa balangkas ng pagkuha ng mga regular na guro para sa kindergarten. Higit sa 30,000 na kontraktwal na guro ang kukunin para sa pagpapatupad ng Universal Kindergarten, at sila’y makakakuha ng P1500-P3000 lamang kada buwan. Hindi rin maaaring kumuha ng higit sa isang klaseng tuturuan kada buwan. Kung maubos na ang mga nais magvolunteer o magtrabaho bilang contractual Kindergarten teacher, ang mga nanay na nakapagtapos ng high school ang pagtuturuin ng kindergarten.


Dagdag dalawang taon ng technical at vocational skills training

Ang sabi ni Aquino, sagot daw ang K+12 sa matinding krisis sa edukasyon. Mula sa pag-aaral hanggang sa trabahong nakukuha ng mga nakapagtapos.

Titiyakin daw ng K+12 na magiging employable ang mga graduate ng high school dahil pasok sa global demand for skills ang kanilang mga kakayanan. Ani Aquino, sa panahon ngayon marami na ang bilang ng mga kabataan na nais magtrabaho pag-graduate pa lamang ng high school. Ang pagdaragdag daw ng dalawang taon ay magtitiyak na nasa tamang edad na ang mga graduate ng high school para makapagtrabaho. 

Katotohanan na walang trabaho ang marami sa mga nagtapos ng high school na walang kakayanang makasampa ng kolehiyo. Ayon sa datos ng gubyerno, kalahati sa 2.7 milyong walang trabaho ay nasa edad na 15-24. Mula rito, 30% ang nakapagtapos ng kolehiyo at tinatayang nasa 52% ang nakapagtapos ng high school. Maging ang mga nakapagtapos ng kolehiyo ay walang mahanap na trabaho kaya’t malinaw na hindi dagdag taon ang sagot sa unemployment. Ang dahilan kung bakit walang trabahong nakukuha ang ating mga nagsipagtapos, high school graduate man o college graduate, ay dahil wala sa balangkas ng paglikha ng trabaho ang ating ekonomya. 

Patuloy tayong pinaaasa ng gubyerno sa trabaho sa labas ng bansa, barat na barat din ang sahod sa mga trabahong narito sa ating bayan. Kaya naman, sa pagtingin ng gubyerno, hindi ang pagpapaunlad ng lokal na ekonomya at paglikha ng industriya ang sagot sa kawalan ng trabaho sa bansa. Ani ni Aquino, kaya walang trabaho ang karamihan sa Pilipino ay dahil sa job mismatch o ang hindi pagkakatugma ng mga graduate sa mga available na trabaho. Ito ay batay sa mga trabaho sa ibang bansa. At mula dito, ang nakikitang solusyon ng gubyerno ay ang K+12. Ipapasok ang mga subject katulad ng welding, machine operation at mga training para maging computer technician, electronic technician.

Dahil sa magiging paglobo ng mga semi-skilled workers na produkto ng K+12 na magaagawan sa limitado ding trabaho kahit sa ibang bansa, babaratin ng husto ng mga kapitalista ang sahod nito. Isa ring skema ang K+12 para ipako ang napakababa at hindi makatarungang sahod ng ating mga manggagawa.

Layunin ng K+12 na direktang pagsilbihin ang basic education ng bansa sa pangangailangan ng dayuhan. Lumaki ang henerasyon ng kabataan ngayon sa paniniwala na makaambag ang mga kabataan sa pag-unlad ng bayan kung sila ay makakapangibambayan, at ito ang nais ipaniwala ng gubyerno sa kanila. Dahil wala sa plano ng gubyerno na paunlarin ang lokal na ekonomya, ang tulak nito sa edukasyon ay ang lumikha ng mga manggagawa para sa pangangailangan ng dayuhan at hindi lumikha ng mga prupesyunal na makaambag sa pag-unlad ng bayan. Kaya rin naman hindi nakabalangkas ang gubyerno na pag-aralin ang lahat ng kanyang mamamayan, dahil kinakailangang panatilihing mangmang at naghihirap ang karamihan sa mamamayang Pilipino upang patuloy tayong umasa sa dayuhan. 

Ang pananagutan ng rehimeng Aquino

Ito ang pangkalahatang programa ng rehimeng Aquino sa edukasyon na repleksyon din ng pangkalahatang programa nito sa ekonomya. Layunin ng gubyernong Aquino na direktang pagsilbihin ang ekonomya ng Pilipinas sa ibang bansa, gayun din ang edukasyon. Patuloy tayong nakaasa sa ayuda at pagpasok ng dayuhang puhunan sa ating bayan habang ang produksyon ng ating bayan ay palabas ng bansa ang tunguhin. Dahil dito, nananatiling bansot, atrasado at tali sa lupa ang ating ekonomya habang ang milyun-milyong kabataan ay hinuhubong na maging mga manggagawang magiging alipin ng dayuhan.

Malinaw kung gayon na ang bagong rehimeng Aquino ay walang pinag-iba kung hindi man masahol pa sa mga nakaraang rehimen. Tinutulak nito ang mga repormang mistulang solusyon sa mga matatagal nang problema ng bansa pero sa katunayan, sa pinakaubod nito, ay palalalain pa ang mga krisis na kinakaharap ng mamamayan. Patuloy ang pagpapakatuta sa dayuhang kapitalista at mamumuhunan, sa pangunguna ng US, habang sinasantabi at sinasalanta pa ang kalagayan ng napakadaming  mamamayan.

Ang ating mga tungkulin

Nang unang inihapag ni Pnoy ang planong ito, malakas na ang naging paglaban ng mamamayan sa buong bansa para pigilan ang implementasyon ng baluktot na K+12. Malawak na ang pagkakaisa ng mamamayan na pigilan ito, kaya’t nararapat na likhain na at pasigabuin ang kilusang masa na maglalantad ng tunay na katangian ng K+12 at ng rehimeng US-Aquino na nagsusulong nito. Magiging mapagpasya ang mga pangmasang kilos-protesta sa pagpigil ng K+12 at pagsusulong ng edukasyon para sa lahat at pagwawakas ng sistemang patuloy na nagpapahirap sa masang Pilipino.

Ipalaganap ang ating suri at paninindigan, maglunsad ng malalawakang propaganda edukasyon sa hanay ng masang estudyante at mamamayan. Palakasin at palawakin natin ang mga alyansang nagsusulong ng karapatan sa edukasyon at tunay na panlipunang pagbabago. Pataasin natin ang kakakayanan ng mga kabataan-estudyante at mamamayan na labanan ang sunod-sunod na bigwas ng rehimeng US-Aquino at makibaka para sa pambansang demokrasya sa pamamagitan ng malaganap na edukasyong pampulitika. Hamigin ang mamamayan sa malalakihan at militanteng aksyong-masa at kasama sila ay ilantad ang papet, pasista at pahirap sa masang rehimeng US-Aquno.

